
Planprogram for kommuneplanens 
samfunnsdel 2026 – 2037 – Kviteseid 
kommune 
1. Bakgrunn og formål 
Kviteseid kommune skal revidere kommuneplanens samfunnsdel i tråd med 
planstrategien og plan- og bygningsloven.  
 
Kommunestyret skal i kvar kommunestyreperiode ta stilling til om kommuneplanens skal 
reviderast. I forslag til planstrategi har kommunestyret vedteke at kommuneplanens 
samfunnsdel skal reviderast i 2026. kommuneplanens arealdel skal ikkje starte 
prosessen med revidering i 2027. 

Kommuneplanens samfunnsdel er verktøyet for den heilskaplege planlegginga i 
kommunen.  

Gjennom arbeidet med kommuneplanens samfunnsdel skal kommunen vektleggja: 

• Viktige utfordringar knytte til samfunnsutvikling. 
• Synleggjera dei strategiske vala kommunen tek. Særskilt viktig er dette for 

sentrale samfunnsforhold som folkehelse, barn og unge, integrering, 
næringspolitikk m.m. 

Planprogrammet er utarbeida i tråd med plan- og bygningsloven §§ 4-1 og 11-2, og 
beskriv, føremål, prosess, medverking og tema som skal belysast i planarbeidet. 

2. Overordna føringar 
Nasjonale forventningar til regional og kommunal planlegging: Plan- og bygningslova § 
6-1 fastslår at kvart fjerde år skal regjeringa leggje fram nasjonale forventningar til 
regional og kommunal planlegging. Nasjonale forventningar til regional og kommunal 
planlegging blei fastsett i juni 2023, for perioden 2023-2027. Det blir peika på følgjande 
sentrale tema: 

Samordning og samarbeid i planlegginga   
- Oppdaterte planar  
- Effektive og involverande planprosessar  
- Kunnskapsbasert planlegging, kompetanse og kvalitet  
- God samordning mellom  styresmaktene 

Trygge og inkluderande lokalsamfunn 
- Levande byar, tettstader og bygder 

- Nok og varierte bustadar 
- Gode fysiske rammer for kvardagslivet 
- Natur- og kulturmiljø som ressurs 
- Betre levevilkår og folkehelse,  
- Varierte møteplassar og tilbod 

Velferd og berekraftig verdiskaping 
- Leggja til rette for grøne industrinæringa 
- Tilgang til kompetanse, arbeidskraft og gode tenester 
- God infrastruktur som grunnlag for verdiskaping 
- Tilrettelegging for natur- og kulturbasert næringsliv 
- Verdiskaping i ein sirkulær økonomi 

Klima, natur og miljø for framtida 
- Heilskaplege planlegging for å nå klima- og miljømåla 
- Førebyggja klimagassutslepp og sikre moglegheita for karbonopptak 
- Bevara naturmangfald, friluftsinteresser og kulturmiljø 
- Reine og rike vatn og vassdrag 

Samfunnstryggleik og beredskap 
- Naturfarrar og klimatilpassing 
- Vern av dyrka jord 
- Reint og trygt drikkevatn 
- Risiko- og sårbarheits analyser som grunnlag for betre planar. 

3. Regionale føringar 
Telemark fylkeskommune vedtok i desember 2024 Telemarksplanen. Hovudtema i den 
vedtekne Telemarksplanen for 2024-2028 inkluderer sosial, økonomisk og miljømessig 
berekraft under hovudoverskriftene; 
- Inkluderande Telemark 
- Skapande Telemark 
- Naturrike Telemark 

Planen set søkjelys på å utvikle Telemark til ein god stad å bu, ved å adressere dei 
viktigaste regionale utviklingstrekka og utfordringane, og ved å definere ønskt 
samfunnsutvikling. Telemarksplanen 2024 - 2028 er det overordna styringsdokumentet 
frå fylkeskommunen og beskriv den ønskte retninga for samfunnsutviklinga i Telemark. 

Eit av hovudpunkta i Telemarksplanen er samarbeid for å nå måla. Her ynskjer Telemark 
fylkeskommune å jobba saman med kommunar og andre viktige aktørar for å løysa dei 
store samfunnsutfordringane. Fylkeskommunen har allereie oppretta fleire partnarskapar 
og nettverk og vurderer fortløpande trong for fleire. Det er naturleg at Kviteseid 
kommune deltek der vi har samanfallande interesser eller omfattande samarbeid med 
Telemark fylkeskommune om mål og satsingar. 

4. Lokale føringar 
Kommunen skal kvart fjerde år utarbeide og vedta ein planstrategi for inneverande 
valperiode. Planstrategien beskriv utfordringsbiletet til kommunen og vurderer om vi som 
kommune har rette styringsdokument for å møte utfordringane og få til ønskt 
samfunnsutvikling, og kva me eventuelt manglar av planar. 

Den 13.02.2025 vedtok kommunestyret «Kommunal planstrategi 2024-2028». Det er 
gjennom planstrategien vedteke at det skal gjennomførast ein revisjon av 
samfunnsdelen. Arbeidet er høgt prioritert då revisjonen har vore på planleggingsstadiet 
lenge, men blei utsett i førre kommunestyreperiode grunna bl.a. covid. Føremålet med 
revisjon av samfunnsdelen er å sikre at kommuneplanens samfunnsdel er oppdatert, er 
relevant og godt administrativt og politisk styringsdokument for å ta kommunen i ønskt 
retning. Revisjonen skal bidra til tydelegare mål og strategiar for kommunesamfunnet og 
for tenesteproduksjonen. 

Dei viktigaste kommunale planane m.m som gir bakgrunn for planarbeidet er: 
- Kommunal planstrategi 2024-2028 
- Budsjett og økonomiplan 2026 (2027-2029) 
- Kommuneplanens samfunnsdel frå 2018 
- Kommuneplanens arealdel frå 2019 
- Strategisk plan for helse- og omsorgstenester 2022-2040 
- Folkehelsemelding 2012-2022 

5. Ny samfunnsdel, nytt utfordringsbilde 
Samfunnsdelen blei sist vedteken i 2018. Mykje har skjedd sidan då.  

Visjonen til Kviteseid kommune blir vidareført: «Eit godt liv, eit ope samfunn, yrande 
næringsliv, god infrastruktur – Kommunen der flamma alltid brenn»  

Vi lev i ein verden i forandring. Dei siste åra har Europa vore prega av krig, energikrise, 
og klimakrise. Det er mange som kjenner på tøffe økonomiske tider med høge renter og 
dyrtid generelt. Likevel er vi heldige som kan vekse opp og bu i Noreg og Kviteseid kor 
velferdsstatens verdiar og lokaldemokratiet står sterkt. 

Mykje har skjedd sidan 2018. Vi har vore igjennom ein pandemi, 3 av 4 kommunar i 
Norge har eit større meirforbruk i 2024, det gjeld også Kviteseid. Kommunar som skal 
levere på store deler av offentlege velferdstenester står no midt i utfordringar som lønns- 
og prisvekst, høge rentekostnadar, skattesvikt og ein uroleg verdssituasjon. Folkevalde 
og administrasjonen merkar eit gap med krav og forventningar frå innbyggjarar, statlege 
myndigheiter og andre aktørar på den eine sida og knappare ressursar på den andre 
sida, og at nye oppgåver ikkje er fult ut finansiert. Det er ei klar bestilling frå staten at 
den enkelte kommune må arbeide for effektivisering og omstilling. Det er avgjerande at 
tenesteproduksjonen blir utforma i tråd med det endra behovet til innbyggjarane, og 
innanfor dei inntektene kommunane kan forvente å ha framover. 

Dette stiller store krav til den kommunale planlegginga, og ei viktig tilnærming er at 
lovpålagte kjerneoppgåver i kommunen må ha ei særstilling når ein skal prioritere.  

Ein stadig eldre demografi fører til at fleire vil trenge helse- og omsorgstenester, og 
ettersom vi lev lengre vil dei ha behov i mange år. Kviteseid har ei høgare del eldre enn 
andre samanliknbare kommunar. Dette er forventa å halde fram og vil påverke behovet 
for kommunale tenester framover. Det er ei utfordring sett opp mot at vi samstundes får 
færre i yrkesaktiv alder, og at ein for stor del av desse er i utanforskap. Det vil bli ein 
kraftig oppgang i den eldste aldersgruppa innan få år og samstundes fell barnetala. 

Framtidig er folkehelseperspektivet med førebygging og tidleg innsats heilt essensielt. 
Dette kan hindre utanforskap hos barn og unge og gje ei friskare aldring. Skal 
kommunen klare å oppretthalde mykje av sine førebyggande tiltak innan tidleg innsats 
må ein samstundes redusere kostnadar innan andre områder. 
 
Kommunen har dei siste åra utarbeidd fleire planer som fungerer som gode 
styringsverktøy, og samfunnsdelen må sjåast i samanheng med desse planane. Det er 
difor ikkje ein ambisjon at samfunnsdelen skal ta for seg “litt om alt”, men heller fokusere 
på dei viktigaste områda slik situasjonen i kommunen er no, og at dei politiske 
satsingsområda og prioriteringane skal komme klart fram. Ny folkehelseoversikt for 
kommunen gjev oss oppdatert kunnskap om utfordringane våre. 

Følgjande satsingsområde peiker seg ut som viktige i denne revisjonen: 

Kommunesamfunnet samla sett.  
Kviteseid kommune har ansvar for velferdsoppgåver, forvaltning og samfunnsutvikling. 
Med endringar i samfunnet møter vi nye forventningar frå innbyggjarar, brukarar og 
samarbeidspartnarar, både når det gjeld kapasitet og kvalitet. Kommunen skal levere 
tenester til eit stadig meir differensiert samfunn med stort aldersspenn og fleire ulike 
kulturar representert. Sentrale styresmakter styrer vår tenesteleveranse gjennom rettar, 
lovkrav, kontroll og tilsyn, samt krav til miljøomsyn i alle ledd. I tråd med endringar i 
forventningar og krav til kommunen sine tenester og oppgåver, vil også utfordringane 
som arbeidsgjevar endre seg. 

- Arbeidsmarknad og næringsutvikling 
Omstillingsprogrammet FRAM, skal styrke kommunen som ein attraktiv stad å 
bu, arbeide og utvikle seg. Kommunen er open for nye grundere og eldsjeler som 
ynskjer å etablere seg med næringsaktivitet i kommunen. 
Kviteseid kommune skal ha vekst i tal på arbeidsplassar 

- Helse og omsorg 
Auke i tal eldre vil på sikt medføre behov for fleire ressursar og truleg behov for 
meir bygningsmasse innan helse- og omsorgssektoren. Kviteseid har dei siste 
åra opplevd auke i tal mottakarar av kjernetenester særskilt i gruppa 67-79 år. 
Det er vektlagt å levere fagleg forsvarlege tenester i heimen så lenge som råd. 
Mangel på arbeidskraft er også ein vesentleg utfordring, og kommunen bør ha 
fokus på tiltak som kan bidra til å sikre naudsynt tilgang til kompetanse og 
personell i framtida. Det same er å finne rom i økonomien for å bygningstiltak 
som er naudsynt for å møte denne eldrebølga. 

- Oppvekstmiljø, barn og unge 
- Med tanke på hovudmålsettingane til Kviteseid kommune om å auke folketalet, 

og vere ein god og trygg plass å bu er det er viktig å legge til rette for at barn og 
ungdom kan verte samfunnsengasjerte innbyggjarar. At dei føler at dei høyrer til i 
kommunen, og at dei ser at det er framtidsutsikter for dei som vil  bu i 
kommunen. 

- Samfunnstryggleik og beredskap 
Kviteseid kommune skal på alle verksemder og nivå i organisasjonen arbeide for 
å redusere sjansane for at uønskte hendingar eller kriser kan oppstå og ha ein 
plan for å redusere konsekvensane av slike hendingar.  

- Klimaendringar og klimatilpassing 
Kviteseid kommune skal redusere utslepp av klimagassar og miljøskadeleg stoff 
samt redusere energiforbruk. 

- Naturressursar, natur- og kulturmiljø 
Fylgje opp det fleirårige tverrkommunale prosjektet «God agronomi i det grøne skiftet» 
med aktuelle tema som klimavenleg fôring og beitebruk, ny teknologi, klimavenlege og 
betre agronomiske driftsformer. 
Vurdere behov for beitebruksplan i kommunen. Vurdere kommunale tilskot til nydyrking 
og dyrking av område som ligg brakk. Fokus på ta i bruk landbruksareal ute av drift 

- Bustadbygging og bumiljø 
Kommunesenteret ligg i Kviteseidbyen. I inneverande planperiode har det vore 

tilgjengeleg kommunale  tomter med ulik lokalisering. Det byrjar no å minke på 
ledige tomter. Det er sterke ynskje og mange innspel om å legge til rette for fleire 
tomter og byggefelt. Kviteseid sin strategi for utbygging vil vere å fortette i størst 
mogleg grad både i Kviteseidbyen og i bygdesentera og med det ivareta ein 
berekraftig bustadstruktur, samt hindre nedbygging av jordbruksland og 
landskap. 

- Hyttebygging  
Det ligg til rette for ei stor hytteutbygging i næraste planperiode. Dette vil gje 
verdifulle inntekter og arbeidsplassar. 
Miljøverndepartementet oppmodar om at kommunane legg meir vekt på 
miljøomsyn og kvalitet ved planlegging av hytteområde og sikrar viktige natur- og 
landskapsverdiar, samt ålmenta sin tilgang på friluftsområde.  

- Infrastruktur, samferdsel og kommunikasjon 
Infrastrukturtiltak knytt til fiberutbygging, overnattingskapasitet vil vere viktig for 
vidareutvikling av næring og tenester i kommunen 

- sentrumsutvikling 
Det er ynskje om at Kviteseidbyen skal vere ein levande tettstad med urbane 
kvalitetar der folk både jobbar og bur. Kviteseidbyen med sin sentrale plassering 
har lang tradisjon som administrasjonssenter for Vest-Telemark. Kommunen vil 
arbeide aktivt for å styrke denne posisjonen framover.  

Kommunen som organisasjon 
Kommuneøkonomi og omstilling 
Kviteseid kommune har ein sårbar økonomi. Inntektsgrunnlaget har blitt svekka over tid, 
samtidig som oppgåvene har auka. Potensiale for vesentleg betring av økonomien må 
komme i form av auka inntekter eller kostnadsreduksjonar som følgje av strukturelle 
endringar. 

Tenesteutvikling med fokus på innovasjon, teknologi og digitalisering.  
Digitalisering skapar heilt nye måtar å levere offentlege tenester på, og er ei viktig 
drivkraft for forenkling og forbetring av offentleg sektor. Det er behov for ei raskare 
digitalisering av offentleg sektor og eit løft i kommunesektoren. For små kommunar som 
Kviteseid er dette utfordrande. Det er naudsynt med kompetanse og samarbeid med stat 
og andre kommunar, ein må også ta omsyn til dei i samfunnet som ikkje er digitale. 

Målformulering 
Kommunen ynskjer å nytte samfunnsdelen som verktøy i den daglege sakshandsaminga 
og samfunnsutviklinga, og den kan erstatte enkelte sektorplanar. Vi ynskjer at 
samfunnsdelen skal utgjere ei mest mogleg heilskapleg omtale av Kviteseid kommune. 

Arealstrategiar  
Kommuneplanens samfunnsdel skal inkludere ein overordna arealstrategi som gjev 
overordna føringar for den fysiske utviklinga i kommunen i eit langsiktig perspektiv. Dette 
arbeidet skal ta utgangspunkt i eit overordna arealrekneskap som dokumenterer 
planreservane for ulike utbyggingsformål. Arealrekneskapen vil dokumentera korleis 

planreservane kan dekkja framtidige behov, og overordna utfordringar knytte til 
nedbygging av natur. Dette kan gi innspel til prioriteringar i arealstrategiane, og eventuelt 
behov for planvask. Det er ikkje vedtatt i planstrategien å revidere arealdelen, den vi har 
er frå 2019. 

6.Organisering 
- Styringsgruppe: Formannskapet 
- Arbeidsgruppe: Representantar fra administrasjonen og fagområde 
- Prosjektleiar: Kommunedirektør 
- Politisk forankring: Kommunestyret 

7. Medverknad 
For å få ein best mogleg kommuneplan, er det viktig å involvere. Medverknad er eit 
lovkrav i plan- og bygningslova for å leggje til rette for at innbyggjarar, frivilligheita, 
næringsliv og andre interessentar kan vera med på å peike retning for kva oppgåver 
kommunen skal prioritera og korleis dei skal løysast. Det er særleg fokusert på å sikre 
medverknad frå dei gruppene som kanskje ikkje så lett deltek i slike prosesser som barn, 
og unge, innvandrarar og menneske med funksjonsutfordringar. 
 

Representantar frå alle tenesteområda vil medverka til alle temaområde. Å røyste ved 
val blir anerkjent som den viktigaste forma for medverknad. I arbeidet med 
samfunnsdelen vil politikarane bli involvert. Å involvera politikarane vil også vere ei form 
for medverknad då dette er representantar som er røysta fram av innbyggjarane. I tillegg 
til formannskapet som er foreslått som politisk styringsgruppe, vil det også blir lagt til 
rette for medverknad i dei faste utvala og råda, det gjeld ungdomsrådet, eldrerådet og 
råd for menneske med nedsett funksjonsevne. 

Store og opne folkemøte er ikkje alltid den beste arena for å få alle grupper med, difor 
ynskjer ein å prøve litt mindre fora ute i bygdene der det kanskje er lettare å ta ordet. 
Sosial media og kommunens heimeside vil bli nytta ved behov i tillegg til dei lovpålagte 
krava til medverknad som følgjer direkte av plan- og bygningslova. Der det er 
formålstenleg kan andre metodar også takast i bruk. 

8. Framdriftsplan 
Tidspunkt Aktivitet 
November 2025 Vedtak og høyring av planprogram 
Desember 2025–April 2026 Analyse, medverking og utarbeiding av 

utkast til samfunnsdelen 
Mai–Juni 2026 Offentleg høyring 
August–September 2026 Endeleg vedtak i kommunestyret 

 
 


